
Apusturik handiena 

Fournier karta lantegiak 140 urte bete ditu aurten; urtemuga ospatzeko karta berezia diseinatzeko lehiaketa antolatu dute. 

Anakoz Amenabar 

Gasteiz 

Kartekin egin den apusturik handiena egin zuen, duela 140 urte, Heraclio Fournierrek. Paris atzean utzi, Gasteizera heldu, eta karta tailer txikia zabaldu zuen bertan. Hemezortzi urterekin zabaldu zuen lehendabiziko lantegia eta handiagoetara pasatu zen denborarekin. Apustua ondo atera zitzaion Fournierri; egun 16 milioi karta sorta banatzen ditu urtero, munduko lau bazterretara, Arabako enpresak. 

Parisko inprenta gizon garrantzitsu baten semea, 1868an heldu zen Gasteizera Fournier, Plaza Berrian lantegia jartzeko asmoarekin. Karta inpresioa negozio borobila izan zitekeela pentsatu zuen, eta hala izan zen. Negozioak harrera ona izan zuen, eta 1875ean inpresio modu eta eredu grafiko berriak bilatu zituen. Bi urte geroago, Emilio Soubrier eta Diaz de Olano margolari gasteiztarrek kartetako figurak egin zituzten, eta Parisko 1889ko Nazioarteko Erakusketan irabazle izan ziren irudi haiekin, Eiffelek dorrea diseinatu zuen urte berean, hain zuzen. 

Garai berean sortu zuen Heraclio Fournierrek karta sorta litografikoa, 12 kolorerekin, eta etxearen irudia bateko urrean jarrita. Karta sorta horrek Paris, Brusela, Bartzelona, Madril eta Cairoko erakusketetan sariak irabazi zituen. Gero, Augusto Riusek eredua aldatu zuen, behin betiko irudia lortuta, gaur egun duenaren oso antzekoa. 

1916an, sortzailea hil, eta haren biloba Felix Alfaro egin zen enpresaren kargu. Hura ezagutzera eman eta nazioarteko zabalkundea lortu zuen; 1948an, Espainiako merkatuan jaun eta jabe bilakatu zen Fournier. Lantegian mila seiehun lagunek baino gehiagok egiten zuten lan garai hartan. 

Eskaera handitzearekin batera, beharrak ere areagotu egin ziren Fournierrentzat, eta beharrezko baldintzak betetzeko helburuaz egungo Goiango (Araba) lantegira eraman zuten enpresa. Eraikin modernoa, azkeneko aurrerapen teknologikoekin. «Kalitatezko produktua atera ahal izateko, merkatuan lehiatuko zena, Goianera heldu ginen duela hamar bat urte», azaldu du enpresako marketin arduradun Jorge Fernandezek. 

Gaur egun Jarden Corporation holding amerikarraren barruan dago Fournier, eta The United States Playing Card Company taldearekin batera, karten merkatuaren %35 hartzen du. Urtean 16 milioi karta sorta kaleratzen ditu, karta klasikoen 5 milioi eta beste hainbeste kasino, tarot, magia eta gainontzekoetarako. «Munduko 70 herrialde baino gehiagora banatzen ditugu kartak; poker kartak batik bat». Espainiako kartak, pokerrekoa, haurrena, futbol taldeena. Segundo eta erdi bakoitzeko Fournierren karta sorta bat saltzen dela kalkulatzen dute. 

Munduko taberna eta kasinoetara heldu aurretik, ordea, prozesu luze eta zaila jarraitzen dute kartek. Akats txikienarekin atzera botatzen dituzte, edozein jokalarirentzako pista izan baitaiteke akatsa. Prozesu osoan hamabi azterketa egingo dizkiote. Inpresioak eta mozketak zehatzak izan behar dute, eta haren ostetik berniza emango zaie guztiei. «Ematen zaien bernizaren formula bi langilek baino ez dakite enpresan. Segurtasun arazoengatik, bereziak izan behar dute». Era berean, «begirada landua» deitzen dioten metodoaren bitartez, kartak zabal- zabal jarri eta karta bakoitzaren berezitasunak segundo batean aurkitu behar dituzte. Argi kontran jarrita ere ongi aztertzen dituzte, ager daitezken akatsak bilatze aldera. 

Segurtasunagatik, baita ere, ondo gordeak dituzte kasinoetara bidali beharreko kartak. Giltzapean eta kode berezi batekin, bunker batean dituzte gordeak. Fernandezen arabera, arriskutsua da kasinoko kartak batetik bestera ibiltzea. Kasino bakoitzarentzako espresuki egindakoak izan behar dute, eta zenbatutakoak. «Ez dute dirurik balio, baina dirua dira azkenean. Lagun arteko txapelketa batean baten batek karta gordea ateratzen badu, tira, baina kasino batean, jokoan hainbeste diru dagonean, arriskutsua da». 

Askotariko karta sortak egin ditu Fournierrek denbora honetan guztian, kolore eta adin guztietarakoak. Diana eta Charles printze-printzesekin adibidez sorta bat egin zuten, eta perfumea zuten beste batzuk, eta izkinetan braillez idatzitako tartea zutenak. «Enkargu berezi ugari egin izan ditugu: 130. urteurrenean Guinness marka hautsi genuen sorta handienarekin, esate baterako». Hilabetero, gainera, sorta ezberdinak ateratzen dituzte. «Orain, adibidez, Disneyren ingurukoak eta Bigarren Mundu Gerrako hegazkinen ingurukoak ari gara prestatzen». 

URTEMUGA EKIMENAK. Urtemuga ospatzeko, hainbat ekimen prestatu ditu Fournierrek. Besteak beste, diseinu lehiaketa berezia jarri du abian. Munduan bakarra den karta sorta diseinatzeko aukera eskainiko du. Ohiko karta sorta espainiarra oinarri izan beharko du. «Ohiko sortaren ikuspegi modernoa izatea nahi dugu», azaldu du Fernandezek. Karta sorta argitaratzearekin batera, mila euroko saria eta salmentatik ateratako etekinak ere jasoko ditu irabazleak. Hilaren amaiera bitartean jasoko dituzte lanak eta datorren irailean emango dute ezagutzera irabazlea. 

Beste alde batetik, Gasteizko Santa Maria katedralaren irudia ere egingo dute kartekin. 50.000 ale erabiliko ditu Pablo Zearra ingeniariak lanerako. «Katedrala hiriko egitasmorik garrantzitsuenetakoa da, eta 140 urte dira gure herriko produktuak lau haizeetara hedatzen ari garela, horregatik batu nahi izan ditugu biak». Azaldu zuen Fournierreko zuzendari nagusi Jesus Gerrak. Irailerako prest izango da kartez osatutako eraikina. 

«Munduko 70 herrialde baino gehiagora banatzen ditugu kartak; poker kartak batik bat» 

«Enkargu berezi ugari izan ditugu: 130. urteurrenean, Guinness marka hautsi genuen sorta handiarekin» 

Jorge Fernandez 

enpresako marketin arduraduna 

Bazkalosteko partiden protagonistak 

Herritarrek gogoan ondo iltzatuta daukaten karta sortarekin lortu zuen Fournierrek arrakasta. 

A. Amenabar 

Gasteiz 

Heraclio Fournierrek ikonografia ahaztezina egitea lortu zuen, herritarren memorian urteetan iraun duena. Kartak inprimatzea negozio bikaina izan zitekeela pentsatu zuen, eta hasierako arrakasta aprobetxatu zuen inbertsio handiagoa egiteko. Hala jaio zen lehenengo karta sorta. 

Arturo erregea inspirazio iturri zuten gizon ahalguztidunak, txotak, zaldi dotoreak, sortzailearen izena duen bateko urrea eta beste hainbat ezaugarri dituzten kartak dira. Urrea, ezpata, kopa eta bastoia dira karta sorta tradizionalaren lau sailak. Horietako bakoitza maila sozial bati lotua dago: urrea merkatariei, kopa elizari, ezpata nobleziari eta herri xumeari bastoia. Zazpi edo bederatzi zenbakik, kasuan kasu, osatzen dute sail bakoitza, beste hiru irudirekin batera: txota, zaldia eta erregea. Orotara, 40 edo 48 karta izan ditzake sorta horietako bakoitzak. 

Bizardunak eta zaharrak dira kartetako erregeak, kopa eta urreetan agertzen direnak gazteagoak diren arren. Zutik, koroarekin irudikatzen dira erregeak, eta errege kopa aginte makilarekin ageri ohi da. 

Erdi Aroko ikonografiari jarraituz, zaldia atzeko hanken gainean agertzen da, bizkarrean zalduna duela. XVIII. mendetik, zaldun urreek eta zaldun kopek ezkerretara begiratzen dute; bastoi eta ezpatadunek, aldiz, eskumara begiratzen dute. Txota, berriz, zutik dagoen mutil batek irudikatzen du; mezularia edo morroia adierazi nahi du honek. Sailaren arabera, kolore bateko edo besteko janzkera daramate. 

Beste herrialde batzuetakoekin alderatuta, Espainiako kartetan figura bakoitza inguratzen arrasto laukizuzena agertzen da, eta marratxo etenak ageri dira goiko eta beheko aldeetan. Karta batzuk besteetatik bereizteko modua da. XVI. mendeko karta sortetan ere ageri ziren, antza denez, jokoan ari ziren begiluzeei oztopo egiteko. Gero, helburu berarekin, zenbakiak jarri zizkieten laukizuzen bakoitzaren goiko eta beheko aldean. Modu horretan, jokalariak ez ditu eskuetan dituen kartak zabalik jarri behar, zer duen jakiteko. Pixka bat zabaltzearekin nahikoa izango du; urreek ez dituzte marra etenak; kopek eten bakarra dute; ezpatek, bi, eta hiru bastoiek. 

Karten sortzailea gogoratuz, bestetik, haren izena ere agertzen da zenbaitetan. Bateko urreak esaterako ondo nabarmentzen du Heraclio Fournier izena, eta txikiago agertzen da kopa eta lauko urreetan ere. Gainera, Gasteizen egin dituztela gogoratzen dute. 1889ko Parisko Nazioarteko Azokatik, halaber, sari ugari jaso izan ditu Fournierrek, eta haren berri ere ematen du urre guztietan varios premios (hainbat sari) goiburu. 

Era horretan sortu zen lehendabiziko karta sorta, 01 zenbakiduna. Gaur egun, egoera onean mantentzen da Fournierrek abian jarritako karta eredua. Inolako aldaketarik gabe ehun urtean, beharbada, gizarteak irudi aldaketarik onartuko ez lukeelako. Belaunaldi ezberdinen memorian iltzatuta geratu dira. 

Indartsua da produktua eta erabiltzaileen arteko lotura. Hain indartsua, karta etxeari kontra ere agertu izan zaio zenbaitetan lotura hori. Enpresak ezin izan ditu patentatu, esaterako, errege ezpata, zaldun bastoia eta ezpata kartetan agertzen den sastakaia. Joan den urtean Europako Justizia Auzitegiak hiru diseinu horiek zeinu deskribatzaileak direla eta, hortaz, «herritarren karten ezaugarriak irudikatzen dituztela» azpimarratu zuen, eta «herritarren eskura egon behar dutela». 

Zaldun kopa. Erdi Aroko ikonografiari jarraituz, zaldia atzeko hanken gainean agertzen da. Zaldun urreak bezala, zaldun kopak ezkerretara begiratzen du.  

Bateko urrea. Urrezko kartak merkataritzari lotuak daude. Bateko urrean Heraclio Fournier izena eta kartek hainbat sari irabazi dituztela ikus daiteke. 

Errege ezpata. Ezpatako kartak nobleziari lotuak daude, eta Arturo erregea dute inspirazio iturri. Errege txota eta errege ezpata zahar itxurakoak dira. 

 Txotako bastoia. Bastoiko kartak herri xumearekin lotuak daude, eta txotak herri xumeko mezularia edo morroia irudikatzen du. 

4ko kopa. Kopako kartak Elizaren maila sozialari lotuak daude, eta kopako 4an kartak marfilez eginak direla ikus daiteke. 

